
Naalagaaffinngornissamut Naalakkersuisoqarfiup taaguutitigut suussusaatalu 

atorunnaarsinneqarsimanera tulluarnersoq pillugu apeqquteqaat aallaavigalugu 

oqallinnissamik siunnersuut. 

(Inatsisartunut ilaasortaq Aki-Mathilda Høegh-Dam, Naleraq) 

 

 

Akissuteqaat 

(Naalakkersuisut siulittaasuat Jens-Frederik Nielsen) 

 

 

Siullermeerneqarnera 

Inatsisartunut ilaasortaq Aki-Mathilda Høegh-Dam-i apeqquteqaat aallaavigalugu 

oqallisissiamik siunnersuuteqarneranut qutsavigaara, apeqquteqaatigaalu  

Naalagaaffinngornissamut Naalakkersuisoqarfiup taaguutitigut suussusaatalu 

atorunnaarsinneqarsimanera tulluarnersoq. 

 

Inatsit Tunngaviusussamut Immikkoortortaqarfik Naalakkersuisut Siulittaasuata 

Naalakkersuisoqarfianiippoq, taamaammat naalakkersuisoqarfeqarpoq peerneqarsimananilu. 

Tamatumunnga tunngatillugu oqaatigineqarsinnaavoq, Naalakkersuisut Siulittaasuata 

Naalakkersuisoqarfiata taaguutaa allanngortinneqarneq ajormat aamma immikkoortortaqarfiit 

pioreersut pilersinneqartulluunniit Naalakkersuisut Siulittaasuata 

Naalakkersuisoqarfianiileraluaraangataluunniit. Naalakkersuisoqarfiilli allat 

pilersinneqarneranni taaguutaat allanngortinneqarsinnaasarput.  

 

Allannguutaavorli Naalagaaffinngornissamut Immikkoortortaqarfik 

Naalagaaffinngornissamut Nunanullu Allanut Naalakkersuisoqarfimmiissimasoq 

Naalakkersuisut Siulittaasuata Naalakkersuisoqarfianut nuunneqarmat Inatsit 

Tunngaviusussamut Immikkoortortaqarfimmik taaguuteqalernera. 

  

Suliaq tunngavilersuummi allaqqasoq ineriartuaartinneqarsimavoq. Suliaq Inatsit 

Tunngaviusussaq pillugu allatseqarfimmi aallartinneqarsimavoq, tassanilu Inatsit 

Tunngaviusussaq pillugu Isumalioqatigiissitaq Inatsit Tunngaviusussamik 

missingersuusiortoq sullinneqarpoq. Kingorna Naalagaaffinngornissamut 

immikkoortortaqarfik pilersinneqarpoq, tassanilu Inatsit Tunngaviusussamut siunnersuutip 

innuttaasuni atituumik qanoq oqallisigineqarnissaa pillugu periusissatut pilersaarusiaq 

suliarineqarpoq. 

Akisussaaffinnik allannguisoqarneratigut Inatsit Tunngaviusussamut Immikkoortortaqarfik 

pilersinneqarpoq, ilaatigullu § 21 pillugu Isumalioqatigiissitamut Namminersorneq pillugu 

inatsimmi § 21 pillugu qulaajaasussamut allattoqarfittut suliffiussaaq. Isumalioqatigiissitami 

ilaatigut namminersortunngornissaq pillugu isumasiuiffiusumik inuiannik taasititsinermi 

aammalu naalagaaffinngornermi suut inatsisitigut toqqammavigineqarnissaat 

naliliivigineqassapput aammalu Inatsimmut Tunngaviusussamut missingiut inatsisilerinikkut 

aaqqissugaanikkullu nalilerniarneqassalluni, aamma naalagaaffinngornissamut suliamut 

tunngatillugu.   

Taamaammat naalagaaffinngoriartornissamut sulineq Inatsisartuni aalajangiinerit 

tunngavigalugit Inatsit Tunngaviusussamut immikkoortortaqarfimmi nanginneqassaq. 

 

 

Sammisaq pingaaruteqartoq pillugu Inatsisartut oqallinnissaannut qilanaarpunga. 


